
Tribunál Distritál Baukau kontinua aplika pena prizaun efetiva iha 

krime violénsia doméstika  

 

Iha 08 Marsu 2022, Tribunál Distritál Baukau (TDB) kondena arguidu CFB ho pena 

prizaun efetiva tinan rua tanba provadu komete krime ameasa no maus-tratus hasoru 

nia feen segundu maski sira hela separadu ona. Alende ne’e, konsidera mós katak 

antes arguidu komete krime ofensa ba integridade fízika simples ho natureza violénsia 

doméstika hasoru nia feen primeiru no iha 17 Dezembru 2018, tribunál kondena arguidu 

ho pena prizaun fulan tolu suspende ba tinan ida. Tetu sirkunstánsia sira ne’e hotu, 

maski arguidu la komete krime dentru suspensaun laran, tribunál konsidera pena 

ne’ebé ekuilibru ho arguidu ninia hahalok mak pena prizaun efetiva tanba konsidera 

arguidu la hatudu ninia arrependimentu. 

 

“Desizaun pena efetiva ba arguidu sira iha kazu ho natureza violénsia doméstika, ho 

intensaun atu haruka mensajen klaru ba komunidade katak violénsia doméstika ne’e la 

aseitavel no bainhira arguidu sira la hatudu arrependimentu mak sei hetan kastigu 

todan,” dehan Sra. Ana Paula Marçal, Diretora Ezekutiva JSMP. 

 

Prokuradór akuza katak iha 12 Marsu 2021, iha oras tuku 22:00 kalan, arguidu basa 

dala ida iha lezada nia hasan parte loos. Tuir mai iha 14 Marsu 2021, lezada husu osan 

ba arguidu atu sosa sira nia oan nia nesesidade maibé arguidu la ko’alia buat ida 

diretamente basa dala ida iha lezada nia hasan parte karuk. Iha 18 Marsu 2021, iha 

oras tuku 23:00 kalan, lezada kontinua husu osan  ba arguidu atu sosa sira nia oan nia 

nesesidade, maibé arguidu foti raket susuk nian no tuu ba lezada nian ain, buti lezada 

nia ibun, tuku dala ida iha lezada nia kotuk laran no tebe dala ida iha lezada nia kelen 

parte loos. Iha kalan ne’e mós, lezada haree arguidu nia telemovel, arguidu foto hakoak 

malu hela ho feto ida. Ho nune’e lezada husu ba arguidu “se mak ne’e” no arguidu 

hatan katak “hau atu hola tan feto ne’e, se ó lakohi hau sei oho ó”. 

 



Prokuradór akuza arguidu kontra artigu 157 KP kona-ba ameasa ho moldura penál to’o 

tinan 1 ka multa no artigu 154 KP kona-ba maus-tratus ba kónjuje ho moldura penál 

tinan 2 to’o tinan 6, konjuga ho artigu 2, 3(a), 35(a) no 36 LKVD.   

 

Iha prosesu julgamentu, tribunál halo tentativa konsiliasaun ba krime ameasa tanba 

krime ne’e ho natureza semi públiku maibé lezada lakohi konsilia nune’e tribunal 

kontinua hala’o prosesu julgamentu.  

 

Iha julgamentu arguidu konfesa parsialmente ba faktu sira iha akuzasaun no deklara 

katak sira moris separadu ona. Arguidu mós deklara katak iha tinan 2017, arguidu baku 

nian feen primeiru no mai hatan ona iha tribunál. Enkuantu lezada kontinua konfirma 

faktu hotu iha akuzasaun no deklara katak arguidu agora hola ona feto seluk no feto 

ne’e mak momentu ne’ebá lezada haree iha arguidu nia telemovel.  

 

Iha alegasaun finál, prokuradór argumenta katak arguidu sempre komete krime hasoru 

lezada nune’e lezada deside moris separa husi arguidu. Alende ne’e, arguidu iha ona 

antesidente kriminál. Ho faktu sira ne’e, konsidera arguidu komete duni krime hasoru 

lezada no husu ba tribunál atu kondena arguidu ho pena prizaun. Entretantu defeza 

husu ba tribunál atu fó pena ne’ebé justu ba arguidu ho konsiderasaun ba iha arguidu 

nia deklarasaun parsial ba iha faktu sira.  

 

Depoisde avalia faktu hotu, tribunál prova katak arguidu komete duni krime hasoru 

lezada hanesan haktuir iha akuzasaun. Alende ne’e, tetu ba iha arguidu nia antesidente 

kriminál (komete krime hasoru nia feen boot) ne’ebé hatudu katak arguidu la arrepende 

ba ninia hahalok. Bazeia ba sirkunstánsia sira ne’e, tribunál kondena arguidu ho pena 

prizaun efetiva tinan rua. Tribunál subliña katak pena ida ne’e nu’udar edukasaun ida 

ba arguidu atu la repete ninia hahalok hasoru ema seluk no eduka mós sosiedade iha 

jerál hodi respeita ema seluk. 

 

JSMP hein katak desizaun ida ne’e bele mós sai referénsia ba tribunál sira seluk 

bainhira foti desizaun ba iha arguidu sira ne’ebé lakohi muda sira ninia hahalok ka la 

hatudu sira nia arrependimentu ba sira ninia hahalok krime hasoru sira nia membru 

família.  

 

Kazu ne’e rejista iha tribunál ho Nú. Prosesu: 0020/21. LASIC. Julgamentu ne’e prezide 

husi juis koletivu ne’ebé reprezenta husi Dra. Florencia Freitas, prokuradór reprezenta 

husi Dr. João Marques no arguidu hetan defeza husi Dr. Germano Guterres Ramos 

husi Defensoria Públiku. 

